
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

Annotatsiya. Ushbu maqolada global va mintaqaviy iqlim o‘zgarishlarining Amudaryo havzasi hamda 
Orolbo‘yi hududidagi suv resurslari va qishloq xo‘jaligiga ko‘rsatayotgan ta’siri ilmiy-tahliliy jihatdan yoritilgan. 
So‘nggi o‘n yilliklarda mintaqada havo haroratining ko‘tarilishi, tog‘ muzliklarining jadal erishi va suv tanqisligining 
kuchayish dinamikasi ko‘rib chiqilgan. Shuningdek, Orol dengizi havzasida ekologik barqarorlikni ta’minlash, 
qishloq xo‘jaligini iqlim o‘zgarishiga moslashtirish hamda suv tejovchi texnologiyalardan samarali foydalanish 
bo‘yicha takliflar ishlab chiqilgan.

Kalit so‘zlar: iqlim o‘zgarishi, Amudaryo havzasi, Orol dengizi, suv resurslari, tog‘ muzliklari, suv sarfi, suv 
tejovchi texnologiyalar.

Abstract. This article provides a scientific and analytical assessment of the impacts of global and regional 
climate change on water resources and agriculture in the Amu Darya River Basin and the Aral Sea region. 
It examines the dynamics of rising air temperatures, the accelerated melting of mountain glaciers, and the 
increasing scarcity of water resources in the region over recent decades. The article also proposes measures 
to ensure environmental sustainability in the Aral Sea Basin, adapt agriculture to climate change, and promote 
the efficient use of water-saving technologies.

Keywords: climate change, Amu Darya River Basin, Aral Sea, water resources, mountain glaciers, water 
discharge, water-saving technologies.

Аннотация. В статье представлен научно-аналитический анализ воздействия глобальных и 
региональных изменений климата на водные ресурсы и сельское хозяйство бассейна реки Амударьи 
и Приаралья. Рассмотрена динамика повышения температуры воздуха, ускоренного таяния горных 
ледников и усиления дефицита водных ресурсов в регионе за последние десятилетия. Также разработаны 
предложения по обеспечению экологической устойчивости в бассейне Аральского моря, адаптации 
сельского хозяйства к изменению климата и эффективному применению водосберегающих технологий.

Ключевые слова: изменение климата, бассейн реки Амударьи, Аральское море, водные ресурсы, 
горные ледники, расход воды, водосберегающие технологии.

K I R I S H
XX asrning ikkinchi yarmi va XXI asr boshlarida ishlab chiqarish kuchlarining jadal o‘sishi, tabiiy 

resurslardan yetarli darajada oqilona foydalanilmasligi hamda sug‘oriladigan yangi yerlarning o‘zlashtirilishi 
oqibatida atrof-muhitda ekologik muvozanat buzilib, ekologik muammolar kuchaydi. Suv atrof-muhitning eng 
muhim komponentlaridan biri bo‘lib, aholi farovonligi, flora va faunaning mavjudligi hamda barqaror iqtisodiy 
rivojlanishni ta’minlovchi cheklangan tabiiy resurs hisoblanadi [1, 2].

So‘nggi o‘n yilliklarda global iqlim o‘zgarishi oqibatida suv resurslaridan foydalanish hajmi muttasil ortib 
bormoqda, bu esa, o‘z navbatida, gidrologik rejimga hamda daryo oqimlarining shakllanish jarayonlariga sezilarli 
darajada salbiy ta’sir ko‘rsatmoqda. Ayniqsa, Markaziy Osiyo mintaqasida, xususan, O‘zbekiston Respublikasida 
ushbu muammoning dolzarbligi ortib bormoqda. Mintaqa suv resurslarining asosiy qismi mamlakat tashqarisida 

— Tojikiston va Qirg‘izistonning baland tog‘li hududlarida muzliklar hamda qor qatlamlarining erishi hisobiga 
shakllanadi. Biroq global va mintaqaviy darajadagi harorat ko‘tarilishi va anomal issiq kunlar sonining ortishi 
ushbu tabiiy suv manbalarining zaxiralarini kamaytirib, mavsumiy suv tanqisligini kuchaytirmoqda [3, 4, 5, 6].

Global o‘rtacha ko‘rsatkich bilan taqqoslaganda, O‘zbekiston hududida isish sur’ati yuqori bo‘lib bo‘lib, o‘n 
yillik uchun 0,2 °C dan oshishi kuzatilmoqda. Bu holat mintaqada yoz oylarida qurg‘oqchilik va jazirama issiq 
kunlar sonining ortishiga, Orolbo‘yi hududida esa tuproq va havo muhitining keskin o‘zgarishiga sabab bo‘ldi 
[3, 4]. Ushbu tadqiqotning maqsadi — Amudaryo havzasidagi iqlim o‘zgarishi dinamikasini, uning suv resurslari 
va qishloq xo‘jaligiga ko‘rsatayotgan salbiy oqibatlarini tahlil qilish va ularga qarshi moslashuv (adaptatsiya) 
choralarini belgilashdan iborat.

Tadqiqot doirasida Amudaryo havzasi hamda Orolbo‘yi hududlaridagi ko‘p yillik gidrometeorologik 
ma’lumotlar, Iqlim o‘zgarishi bo‘yicha ma’lumot portalida keltirilgan uzoq muddatli ko‘rsatkichlar (havo harorati, 
yog‘in miqdori), meteorologik stansiyalardan olingan harorat va yog‘ingarchilik dinamikasi statistikasi hamda 
gidropostlardagi daryo oqimi ko‘rsatkichlari tahlil qilindi [7, 8].

Shuningdek, tadqiqotda kompleks va tizimli tahlil, taqqoslama-geografik metod, matematik-statistik 
guruhlash va qiyosiy tahlil usullaridan keng foydalanildi. Havzadagi gidrologik jarayonlarni hamda daryo 
oqimining o‘zgaruvchanligini baholashda Darg‘anota gidropostidagi ko‘p yillik suv sarfi ma’lumotlari manba 
sifatida olindi.

T A H L I L  V A  N A T I J A L A R
Havo harorati va yog‘ingarchilik dinamikasi
1901-yildan 2021-yilgacha bo‘lgan 120 yillik meteorologik ma’lumotlar tahlili shuni ko‘rsatadiki, Amudaryo 

havzasida havo harorati yil sayin doimiy ravishda ko‘tarilib bormoqda. Trend chiziqlari tahlil qilinganda, ushbu 
davr ichida hududda o‘rtacha havo harorati 0,5 °C dan 1,9 °C gacha, ayrim mahalliy hududlarda esa 2,0 °C dan 
2,5 °C gacha ko‘tarilgani aniqlandi.

Asosiy ko‘rsatkich: Amudaryo havzasi bo‘yicha 1991–2020-yillardagi o‘rtacha oylik havo harorati 
1961–1990-yillardagi mos davrga nisbatan 1 °C ga oshgan. 

1-jadval
Amudaryo havzasidagi asosiy iqlimiy va gidrologik ko‘rsatkichlar1

Davr / Parametr O‘rtacha harorat trendi Yillik yog‘ingarchilik xususiyati Darg‘anota gidropostidagi suv 
sarfi

1901–1950-yillar Qisqa tebranishlar 30–105 mm oralig‘i (barqaror) Yuqori oqim zaxirasi

1951–2021-yillar Keskin ko‘tarilish 105–108 mm (tebranishli) Keskin kamayish tendensiyasi

So‘nggi dinamika +1.0°C … +2.5°C Tog‘larda kamayish, tekislikda beqarorlik Yillik suv sarfi 340 m³/s ga 
kamaygan

Yog‘ingarchilik hududlar bo‘yicha juda notekis taqsimlangan. Tog‘li hududlarda (Tojikiston) yillik 
yog‘ingarchilik miqdori 400–460 mm ni tashkil etsa, tekislik qismida (O‘zbekiston, Turkmaniston) bu ko‘rsatkich 
bir necha baravar kamdir. Havzada maksimal yog‘ingarchilik 1969-yilda (352,8 mm), minimal yog‘ingarchilik 
esa 1917-yilda (112,9 mm) qayd etilgan [3].

Tog‘ muzliklarining erishi va daryo oqimiga ta’siri
Global isish tog‘ tizmalarida (Tyanshan va Pomir) ko‘p yillik qor va muzlik zaxiralarining jadal erishiga 

sabab bo‘lmoqda. So‘nggi 30–40 yil mobaynida Markaziy Osiyodagi tog‘ muzliklari maydoni qariyb uchdan 
biriga qisqargan. Jumladan:

● Shimoliy Tyanshanda muzliklar maydoni 1955-yildan buyon 2 km² ga qisqargan.
● Oq-Shirak tizmasi muzliklari o‘z maydonining 23 foizini yo‘qotgan.
● Pomir tog‘larida 1957–1980-yillarda muzliklar maydoni 16 foizga kamaygan.
Muzliklar maydonining qisqarishi daryo oqimining mavsumiy tebranishlarini keskinlashtirmoqda. Darg‘anota 

gidropostidagi ma’lumotlarga ko‘ra, 1979–1990-yillarda daryoning maksimal o‘rtacha yillik suv sarfi 1992,5 m³/s 
(1985-yil), minimal ko‘rsatkich esa 761 m³/s (1988-yil) bo‘lgan. 1991–2021-yillar oralig‘ida maksimal ko‘rsatkich 
1500 m³/s (2005-yil), minimal ko‘rsatkich esa atigi 413 m³/s (2021-yil) ni tashkil etgan [3].

ΔQ = Q1979 - Q2021 = 340 m³/s 

1	  Manba: [3, 8] ma’lumotlari asosida mualliflar tomonidan tuzilgan.

O‘rtacha yillik suv sarfi ushbu davrda 340 m³/s ga kamaydi. Yillik oqim hajmi 25 km³ dan kam bo‘lgan kam 
suvli yillarning takrorlanishi 1979–1999-yillar davomida 4 marta kuzatilgan bo‘lsa, so‘nggi 12 yil ichida bunday 
holat 10 marta takrorlandi.

Orolbo‘yi ekologik holati va qishloq xo‘jaligiga ta’siri
Orol dengizi havzasidagi salbiy iqlimiy va gidrologik o‘zgarishlar Orol dengizining qurishi va uning o‘rnida 

6 mln gektardan ortiq maydonda Orolqum sahrosining paydo bo‘lishiga olib keldi. Ushbu hududda shamol 
ta’sirida atmosferaga yiliga 100 million tonnagacha tuz va tarkibida zararli moddalar bo‘lgan chang zarrachalari 
ko‘tarilib, uzoq masofalarga tarqalmoqda [4].

Iqlim o‘zgarishi va suv yetishmovchiligi qishloq xo‘jaligida quyidagi jiddiy muammolarni keltirib chiqarmoqda:
1. Sug‘orish me’yorining oshishi: havo harorati 2–3 °C ga oshishi va bug‘lanish koeffitsiyentining ortishi

sababli ekinlarning vegetatsiya davridagi suvga bo‘lgan talabi 10 foizdan 15 foizgacha oshadi.
2. Tuproqning qayta sho‘rlanishi: yerosti sizot suvlarining joylashuvi va kuchli bug‘lanish oqibatida

tuproqning unumdor qatlamida tuz to‘planishi faollashadi.
3. Ekinlar hosildorligining pasayishi: erta bahorgi va kech kuzgi sovuqlar hamda anomal issiq va quruq

shamollar — garmsellar oqibatida qishloq xo‘jaligi ekinlari maydonlarida hosildorlik beqarorlashadi.

X U L O S A  V A  T A K L I F L A R
Amudaryo havzasida kuzatilayotgan iqlim o‘zgarishi va global isish jarayonlari suv resurslariga va ularning 

shakllanish rejimiga bevosita salbiy ta’sir ko‘rsatib, Orolbo‘yi va unga tutash hududlarda qurg‘oqchilik hamda suv 
tanqisligi xavfini orttirmoqda. Mintaqada qishloq xo‘jaligini barqaror rivojlantirish va suv resurslarini muhofaza 
qilish uchun quyidagi amaliy va ilmiy choralar amalga oshirilishi lozim:

– Raqamli boshqaruvga asoslangan suv tejovchi texnologiyalarga o‘tish: suv resurslaridan foydalanishda
tomchilatib, yomg‘irlatib va tuproq ostidan sug‘orish kabi zamonaviy tejamkor texnologiyalarni bosqichma-
bosqich keng joriy etish.

– Ekinlar tarkibi va navlarini maqbullashtirish: qurg‘oqchilik va sho‘rlanishga chidamli, suvni kam talab
qiluvchi, yuqori hosildor ekin navlarini, jumladan, dukkakli ekinlarni hududlarning tabiiy-iqlim sharoitlariga mos 
ravishda joylashtirish.

– Irrigatsiya tizimlarini modernizatsiya qilish: kanallar va sug‘orish tarmoqlarining gidrotexnik inshootlarini
betonlashtirish hamda foydali ish koeffitsiyentini (FIK) oshirish orqali texnik va filtratsion yo‘qotishlarni 
kamaytirish.

– Agrotexnik tadbirlarni takomillashtirish: yerlarni kuzda sifatli haydash, tuproq namligini saqlashga xizmat
qiluvchi minimal va nol ishlov berish texnologiyalaridan foydalanish.

